
ABSTRAK

Kajian ini dijalankan adalah untuk mengenalpasti persepsi penerimaan pelajar
pascasiswazah Universiti Teknologi Malaysia (UTM) terhadap pendekatan Heutagogi
dalam pembelajaran. Pendekatan Heutagogi merupakan pendekatan yang
menggalakkan pelajar memperoleh ilmu dengan sendiri. Terdapat tiga objektif kajian
ini. Objektif pertama ialah untuk mengetahui tahap pengetahuan pelajar UTM terhadap
elemen-elemen dalam pendekatan Heutagogi. Objektif kedua ialah pengkaji ingin
mengenalpasti hubungan antara sikap pelajar UTM dengan persepsi penerimaan
pelajar UTM terhadap pendekatan Heutagogi dalam pembelajaran. Manakala objektif
ketiga kajian ini ialah untuk mengenal pasti hubungan antara kemudahan TMK pelajar
UTM dengan persepsi penerimaan pelajar UTM terhadap pendekatan Heutagogi
dalam pembelajaran. Rekabentuk kajian ini ialah kuantitatif dengan menggunakan
kajian tinjauan sebagai kaedah kajian. Seramai 90 orang pelajar terdiri daripada pelajar
Sarjana Teknologi Pendidikan dipilih sebagai responden kajian menggunakan teknik
persampelan rawak mudah. Seterusnya, pengkaji menggunakan soal selidik sebagai
instrumen kajian dalam memperoleh data. Dapatan kajian yang diperoleh dianalisis
secara kuantitatif menggunakan perisian ‘Statistical Package for Social Science
(SPSS) versi 2.5. Dalam kajian ini, pengkaji menggunakan kaedah deskriptif dan
kolerasi Pearson semasa menganalisis data. Dapatan kajian menunjukkan bahawa
tahap pengetahuan responden terhadap elemen pendekatan Heutagogi dalam
pembelajaran berada pada skala sangat kuat bagi elemen meneroka, mencipta,
kolaborasi, perkongsian dan refleksi. Manakala tahap pengetahuan responden bagi
elemen berhubung berada pada tahap kuat. Di samping itu, dapatan kajian
menunjukkan terdapat hubungan yang signifikan antara sikap pelajar UTM dengan
persepsi penerimaan pelajar UTM terhadap pendekatan Heutagogi dalam
pembelajaran. Pengkaji juga mendapati terdapat hubungan yang signifikan antara
kemudahan pelajar UTM dengan persepsi penerimaan pelajar UTM terhadap
pendekatan Heutagogi dalam pembelajaran. Kesimpulannya, pengkaji dapati bahawa
pelajar menerima baik pendekatan Heutagogi dalam pembelajaran mereka

berdasarkan sikap yang ditonjolkan dan kemudahan TMK yang pelajar ada.

ABSTRACT

This study was conducted to identify the perceptions of postgraduate students
of Universiti Teknologi Malaysia (UTM) on Heutagogy approach in learning. The
Heutagogy approach is an approach that encourages students to acquire knowledge on
their own. Students not only receive knowledge from their teacher, but they explore
the knowledge themselves. There are three objectives of this study which are first, to
find out the knowledge of UTM students on the elements in the Heutagogy approach.
The second objective is to identify the relationship between the attitudes of UTM
students towards UTM students’ acceptance on Heutagogical approach in learning.
While the third objective of this study is to identify the relationship between the ICT
facilities of UTM students towards UTM students’ acceptance on Heutagogical
approach in learning. The research design is quanttitative. The researcher used survey
research as a research method . 90 students of Master of Educational Technology
students were selected as respondents. The researcher used simple random sampling
techniques for this study. Next, the researcher used a questionnaire as a research
instrument in obtaining data. The data were analyzed quantitatively using ‘Statistical
Package for Social Science (SPSS) version 2.5 software. In this study, the researcher
used descriptive and Pearson correlation methods when analyzing the data. The finding
showed that the respondents' knowledge on the elements of Heutagogical approach
was at a very strong scale for the elements of exploration, creation, collaboration,
sharing and reflection. While respondents’ knowledge for connecting elements was at
a strong level. In addition, the finding showed that there was a significant relationship
between the attitudes of UTM students and UTM students’ acceptance on
Heutagogical approach in learning. Researcher also found that there was a significant
relationship between UTM student’s facilities and UTM students’ acceptance on
Heutagogical approach in learning. As a conclusion, the researcher found that the
students accepted the Heutagogical approach in their learning based on the attitudes
potray by the students and ICT facilities that they have.

BAB 1

PENDAHULUAN

11 Pengenalan

Malaysia merupakan sebuah negara yang menitikberatkan tentang pendidikan.
Pendidikan di Malaysia kini dikatakan semakin utuh umpama duduk sama rendah,
berdiri sama tinggi dengan negara-negara maju yang lain. Berdasarkan statistik yang
dikeluarkan oleh QS World University Ranking bagi tahun 2020, sebanyak 20
universiti tempatan berjaya disenaraikan sebagai universiti terbaik dunia. Dengan itu
ramai pelajar sama ada dalam atau luar negara mengambil peluang untuk melanjutkan

pelajaran di Malaysia.

Bagi mengukuhkan lagi sistem pendidikan di Malaysia, Kementerian
Pendidikan Malaysia (KPM) telah merangka Pelan Pembangunan Pendidikan
Malaysia (PPPM) 2013-2025 dengan memberi penekanan terhadap pelaksanaan
Pembelajaran Abad Ke- 21 (PAK 21) (Ali & Rusdin, 2019). Proses pembelajaran PAK
21 adalah berpusatkan pelajar yang mana pembelajaran dijalankan secara kolaboratif
serta kontekstual. PAK 21 turut memperkenalkan kemahiran penyelesaian masalah,
pembelajaran berasaskan projek serta menggalakkan pelajar untuk memaksimakan
penggunaan teknologi maklumat dan komunikasi (TMK) sebagai medium carian
maklumat (Abdullah, 2019).

Oleh yang demikian, konsep blended learning telah diguna pakai secara

menyeluruh dalam sistem pendidikan di Malaysia. Berdasarkan penulisan Shahaimi et



al. (2016) dengan merujuk kepada Husin et al. (2013), Blended Learning adalah satu
konsep pembelajaran yang mencampurkan gaya pembelajaran konvensional dengan
pembelajaran secara maya melalui teknologi maklumat dan komunikasi. Dalam erti
kata yang lain, melalui pembelajaran Blended Learning ini pelajar akan melalui
pembelajaran secara bersemuka (face to face) serta pembelajaran secara atas talian. .
Di sini, pembelajaran secara Blended Learning berlaku di mana pelajar mendapat input
dan input di kuliah seterusnya menggunakan medium teknologi maklumat dan

komunikasi (TMK) khususnya internet untuk melengkapkan tugasan mereka.

Selaras dengan matlamat PAK 21 iaitu pembelajaran adalah berpusatkan
pelajar, pendekatan Heutagogi adalah digalakkan dalam pembelajaran Blended
Learning. Pendekatan Heutagogi atau juga dikenali sebagai pembelajaran penentuan
kendiri merupakan pendekatan holistik yang membentuk kompetensi pelajar untuk
menjadi ejen utama dalam pembelaran mereka (Blaschke, 2012). Maksud yang lebih
mudah untuk difahami adalah heutagogi ini adalah satu pendekatan dimana ia
mengajar seseorang tentang bagaimana memperoleh ilmu dengan sendiri. Jika dapat
dilihat, kebanyakan institusi pengajian tinggi di Malaysia telah mengamalkan
pendekatan ini sejak dahulu lagi. Pelajar tidak lagi hanya menerima ilmu daripada
tenaga pengajar, tetapi mereka sendiri berusaha mendalami sesuatu ilmu dengan
sendirinya. Oleh yang demikian, pendekatan yang diterapkan melalui kaedah
pembelajaran ini dapat meningkatkan lagi keupayaan pelajar untuk berfikir secara

kreatif dan kritis.

1.2 Latar Belakang Masalah

Teknologi Maklumat dan Komunikasi (TMK) mampu meningkatkan
produktiviti Malaysia di peringkat global. Penggunaan teknologi pada masa Kini
memberi peluang kepada pelajar khasnya untuk mengakses maklumat dengan lebih
mudah dan pantas walau dimana mereka berada. Oleh yang demikian, motivasi dan

minat pelajar terhadap penggunaan teknologi dalam pembelajaran semakin meningkat



dan membolehkan mereka bersedia untuk berkongsi pengetahuan dengan orang
sekeliling mereka (Mohd & Zurinah, 2017).

Penggunaan TMK dalam pembelajaran turut meningkatkan kemahiran berfikir
aras tinggi (KBAT) pelajar. KBAT diaplikasi apabila pelajar berupaya menganalisis,
menilai serta menyelesaikan masalah dan membuat perancangan. Pembelajaran secara
tutorial, penerokaan aplikasi dan komunikasi merupakan contoh penggunaan TMK
dalam pembelajaran yang membantu pelajar berkomunikasi hingga ke peringkat
global (Ruhaiza, 2016). Menurut mantan Ketua Pengarah Pelajaran, Datuk Dr Amin
Senin, untuk memastikan pencapaian akademik pelajar lebih dinamik dan menyeluruh,
kemahiran KBAT pelajar menjadi tunjang utama dalam transformasi pendidikan di

Malaysia pada hari ini (Raja, 2018).

Malaysia juga menyambut baik perubahan Revolusi Industri 4.0 iaitu
penemuan pelbagai teknologi baharu seperti automasi, Internet of Things (loT),
analisis dan big data, simulasi, integrasi sistem, penggunaan robotik dan cloud.
Penemuan ini sedikit sebanyak boleh mengubah masa hadapan pelajar. Oleh yang
demikian, Malaysia telah merangka elemen cabaran industri 4.0 dalam Pelan
Pembangunan Pendidikan (Pendidikan Tinggi) 2015 — 2025.

Penggunaan TMK di era ini penting dalam membentuk pelajar untuk belajar
secara kendiri. Menurut Melinda, Faaizah dan Naim (2016) terdapat tiga peranan
utama internet dalam revolusi industri 4.0 iaitu, penggunaan internet, pemikiran kreatif
dan interaksi sosial. Kini, pelajar akan menjadikan internet sebagai sumber utama
dalam proses pembelajaran. Seterusnya, dengan menggunakan internet, ia membantu
pelajar untuk berfikir secara kreatif dalam menyelesaikan sesuatu masalah. Manakala
penggunaan internet dalam interaksi sosial merujuk kepada kemahiran pelajar dalam

mengaplikasi kerja kumpulan dan kolaborasi apabila mereka berada di alam pekerjaan.



Penggunaan TMK secara meluas turut menggalakkan pelajar belajar
menggunakan pelbagai kaedah. Dewasa kini, pembelajaran secara tradisional tidak
lagi digemari para pelajar. Mereka menyedari bahawa pembelajaran secara blended
learning lebih fleksibel. Hasil kajian oleh Nor, Suzei dan Zarina (2017) menunjukkan
bahawa 83.1% pelajar bersetuju untuk menggunakan kaedah Blended Learning
sebagai kaedah utama pembelajaran mereka. Hal ini adalah kerana pelajar tidak
terbeban dengan masa dan tempat pembelajaran. Kini, pelajar dapat menjalankan
pembelajaran secara bersemuka dengan menggunakan pembelajaran secara atas talian
(online learning). Mereka dapat memilih masa pembelajaran dan ianya dapat
dijalankan dimana —mana sahaja pada bila-bila masa.

Pembelajaran secara atas talian juga dapat menjimatkan perbelanjaan pelajar.
Mereka tidak perlu mengeluarkan kos untuk berulang alik ke kampus pembelajaran.
Secara tidak langsung pembelajaran secara blended learning menunjukkan bahawa
pelajar tidak semestinya boleh mengakses pengetahuan di kampus semata-mata, malah
proses pembelajaran masih boleh diteruskan walau mereka berada di rumah mahupun
terlantar sakit di hospital. Hal ini seiring dengan lonjakan kesembilan Pelan
Pembangunan Pendidikan (Pendidikan Tinggi) 2015-2025 iaitu menjadikan blended
learning sebagai pendekatan pedagogi utama di semua IPT di Malaysia. Bagi
merealisasikan impian ini, kerajaan telah menubuhkan platform pembelajaran

diperingkat kebangsaan menerusi kandungan MOOC (massive open online courses).

Dalam memperkasakan lagi transformasi pendidikan di Malaysia, penerapan
pendekatan Heutagogi dalam pendidikan dikatakan sangat sesuai lebih-lebih lagi
diaplikasikan dalam pembelajaran secara blended learning. Heutagogi merupakan idea
asal yang diperkenalkan oleh ilmuwan barat. Hase dan Kenyon (2000) menyatakan
bahawa perkataan ‘Heutagogi’ berasal dari perkataan Greek yang bermaksud ‘diri’
(Blackse, 2012). Mereka telah merumuskan bahawa Heutagogi membawa maksud
pembelajaran penentuan kendiri. Dengan perubahan pendidikan yang dialami negara,
pendekatan Heutagogi membantu memberi kebebasan kepada pelajar untuk
menentukan sendiri proses pembelajaran mereka. Guru tidak sesekali menentukan

proses pembelajaran mereka. Oleh yang demikian proses pembelajaran berlaku



dengan cara apa yang pelajar hendak belajar bukan dengan cara apa yang akan diajar
(Hase, 2011). Namun demikian, guru dan pelajar masih lagi berinteraksi untuk
memastikan sumber yang diperoleh relevan dengan kandungan pelajaran. Dalam
pendekatan Heutagogi ini, pelajar merupakan agen aktif manakala guru hanya

bertindak sebagai fasilitator.

Menurut Hase dan Kenyon (2000), Heutagogi adalah lanjutan kepada
pendekatan pedagogi dan andragogi. Pendekatan ini diperkenalkan berdasarkan teori
sedia ada seperti konstruktivisme, humanisme, kemampuan, konektivisme, sistem
pemikiran, complexility dan ilmu pembelajaran neorosains (Blaschke, 2012; Blaschke
& Hase, 2015; Hase & Kenyon, 2007; Hase, 2014, 2016). Berdasarkan McAuliffe et
al (2011), terdapat tujuh prinsip utama dalam pendekatan Heutagogi (Akyildiz, 2019).

meneroka dan belajar
dari tindakan yang dipilih
sendiri dan diarahkan

pembelajaran penentuan

disiplin diri yang tinggi e

sendiri
- guru hanya fokus kepada mengelakkan
tahtligr?]?h?rtzlﬁjstra%iglah proses berbanding pembelajaran
kandungan pelajaran berpusatkan guru

berubah ke arah dunia
pelajar

Rajah 1.1: Prinsip Utama Pendekatan Heutagogi
(McAuliffe et al,2011; Akyildiz, 2019)

Disebabkan pendekatan Heutagogi menggalakkan pelajar untuk memilih cara
belajar sendiri, cabaran ditemui apabila menjalankan pendekatan ini. Kebanyakan
tenaga pengajar dan pelajar kurang didedahkan dengan cara aplikasi dengan betul
walaupun pendekatan ini telah wujud berdekad lalu, Oleh yang demikian, pelajar

menjadi keliru dengan penemuan mereka sama ada benar atau sebaliknya. Kajian yang



dijalankan oleh Glassner dan Back (2019) mendapati bahawa kebanyakan pelajar
belajar hanya untuk mendapat gred atau markah. Oleh itu, mereka lebih cenderung
mengharapkan kehendak pensyarah dalam menyiapkan tugasan. Kajian tersebut turut
mendapati bahawa masih ramai pelajar tidak tahu mencari bahan pelajaran tanpa
dibimbing oleh pensyarah mereka. Hal ini menyukarkan lagi proses pembelajaran

penetuan kendiri ini.

Walau bagaimanapun, terdapat banyak kelebihan yang diperoleh setelah
mengaplikasi pendekatan Heutagogi. Antaranya adalah motivasi dan penglibatan
pelajar dalam mendalami sesuatu ilmu meningkat. Hal ini adalah kerana, mereka dapat
meneroka sendiri kandungan pembelajaran dengan gaya yang mereka kehendakkan.
Pelajar merasakan bahawa pembelajaran mereka menjadi lebih bermakna apabila
mereka terlibat secara aktif lebih-lebih lagi apabila diberi kepercayaan terhadap
pembelajaran mereka (Glassner & Back, 2019). Semakin banyak perkara yang

diteroka, semakin banyak perkara yang dapat mereka ketahui.

Di samping itu, dengan adanya teknologi canggih pada masa Kini,
pembelajaran berpusatkan pelajar ini membolehkan mereka lebih bersedia untuk
mengharungi alam pekerjaan pada masa akan datang. Hal ini adalah kerana,
pendekatan ini menggalakkan pelajar untuk lebih berdikari dalam mendalami setiap
keperluan pelajaran. Lebih-lebih lagi, norma kehidupan dan persekitaran yang
kompleks pada abad ini memerlukan pelajar untuk menjadi lebih kritikal dan berfikir
diluar kotak pemikiran mereka. Hal ini dibuktikan berdasarkan kajian yang dijalankan
oleh Canning dan Callan (2010 yang mana, pelajar menujukkan kompetensi yang
memberangsangkan ketika menjana idea melalui penglibatan aktif dalam penyelidikan

kendiri dan perbincangan kumpulan.

Glassner dan Back (2019) mencadangkan supaya kesesuaian pendekatan
Heutagogi dalam pembelajaran abad ke 21 dibincangkan dengan lebih mendalam.
Oleh yang demikian, kajian terhadap persepsi penerimaan pelajar terhadap pendekatan

Heutagogi dalam pembelajaran dijalankan. Fokus penerimaan dilihat melalui sikap



dan kemudahan TMK yand diterima oleh pelajar. Pengetahuan pelajar mengenai
elemen dalam pendekatan Heutagogi turut dikenalpasti.

1.3  Pernyataan Masalah

Perubahan arus pendidikan di Malaysia telah menyebabkan Institusi Pengajian
Tinggi (IPT) awam mahupun swasta merancang pelbagai strategi pembelajaran yang
berkesan. Hal ini adalah untuk mengelakkan pelajar mereka tercicir dalam pelajaran
seterusnya menarik minat para pelajar untuk melanjutkan pelajaran ke peringkat
pengajian tinggi. Menurut Juhazren dan Madihah (2010), penerapan TMK dalam
pembelajaran turut menyumbang kepada perubahan dan penambahbaikan gaya

pembelajaran di IPT.

Kajian-kajian lepas banyak memberi fokus tentang penerimaan pelajar
terhadap gaya pembelajaran secara Blended Learning. Dapatan kajian mendapati
pelajar bersetuju bahawa pembelajaran secara blended learning memberi banyak
manfaat kepada pembelajaran mereka. Namun demikian, disebabkan kurangnya
kemudahan infrastruktur menyebabkan gaya pembelajaran ini tidak dapat
direalisasikan dengan baik (Faizatul & Nor, 2016).

Pembelajaran berpusatkan pelajar yang diperkenalkan oleh PAK 21 secara
tidak langsung mendedahkan pelajar IPT kepada pendekatan Heutagogi dalam
pembelajaran mereka. Menurut Hase dan Kenyon (2003) dalam penulisannya
menyatakan bahawa pelajar mempunyai hak untuk menentukan cara pembelajaran
mereka lebih —lebih lagi di peringkat pengajian tinggi (Analisa, Wong, Nor & Siti,
2019). Hal ini adalah kerana pembelajaran pada masa kini adalah jauh berbeza dengan
pembelajaran lepas di mana ia memerlukan pelajar mengaplikasikan kemahiran
berfikir aras tinggi dan mengaitkan dengan pengalaman sebenar mereka. Kenyataan

ini dikukuhkan lagi berdasarkan kenyataan Blaschke dan Hase (2015) iaitu peluang



pekerjaan hari ini memerlukan pekerja yang produktif dan boleh menyumbangkan idea
yang bernas bagi meningkatkan produktiviti dan hasil yang bermutu tinggi. Jika pelajar
IPT khususnya tidak merembut peluang ini, mereka mungkin akan jauh ketinggalan

ke belakang.

Walau bagaimanapun, berdasarkan kajian yang dijalankan oleh Analisa et.al,
(2019), terdapat beberapa isu dan cabaran yang diketengahkan oleh mereka berkaitan
pendekatan heutagogi. Kurangnya motivasi pelajar menyebabkan mereka tidak
bersemangat untuk menerima pelajaran. Hal ini adalah kerana perubahan corak
pembelajaran yang berlaku daripada pembelajaran sepenuhnya tradisional kepada
pembelajaran penentuan kendiri. Pelajar mengalami kejutan disebabkan peralihan cara
pembelajaran mereka. Jika sebelum ini, mereka dibimbing oleh seseorang yang pakar
dalam bidang yang mereka ceburi. Tapi, melalui pendekatan ini menyebabkan pelajar

perlu menentukan sendiri sama ada input yang diterima sahih atau tidak.

Barnett (2007) turut mengkritik pendekatan ini berdasarkan penulisan oleh
Harsall, Powell dan Snowdden (2016) iaitu pelajar berpotensi untuk menghasilkan
kurikulum mereka sendiri yang mana menjurus kepada pemahaman konsep yang
berbeza daripada konsep asal. Oleh yang demikian, pelajar mungkin akan mengalami
masalah untuk mengembangkan idea dan kemahiran yang baru terhadap bidang yang
mereka terokai. Kesan daripada masalah ini boleh menyebabkan pembelajaran yang

berlaku tidak efektif dan tidak meninggalkan sebarang impak positif kepada pelajar.

Namun demikian, kajian terhadap penerimaan pendekatan Heutagogi masih
tidak dijalankan secara meluas. Oleh yang demikian, kajian ini diharap dapat
mengupas sedikit sebanyak persepsi penerimaan pelajar terhadap pendekatan
Heutagogi dalam pembelajaran melalui sikap dan kemudahan TMK yand diterima oleh
pelajar. Disamping itu, pengetahuan pelajar mengenai elemen dalam pendekatan
Heutagogi juga dapat dikenalpasti.

Objektif Kajian

Berdasarkan pernyataan masalah yang telah dikemukakan, tujuan kajian ini

dilaksanakan adalah untuk mengenalpasti pesepsi penerimaan pelajar UTM terhadap

pendekatan Heutagogi dalam pembelajaran. Oleh yang demikian, objektif kajian ini

adalah seperti berikut;

(a)

(b)

(c)

1.5

Mengenal pasti tahap pengetahuan pelajar UTM terhadap elemen yang terdapat
dalam pendekatan Heutagogi dalam pembelajaran.

Mengenal pasti hubungan antara sikap pelajar UTM dengan persepsi
penerimaan pelajar UTM terhadap pendekatan Heutagogi dalam pembelajaran.
Mengenal pasti hubungan antara kemudahan TMK pelajar UTM dengan
persepsi penerimaan pelajar UTM terhadap pendekatan Heutagogi dalam

pembelajaran.

Persoalan Kajian

Setelah mengenalpasti objektif kajian ini, pengkaji menyenaraikan persoalan

kajian ini seperti berikut;

(a)

(b)

Apakah tahap pengetahuan pelajar UTM terhadap elemen yang terdapat dalam
pendekatan Heutagogi dalam pembelajaran?

Adakah terdapat hubungan yang signifikan antara sikap pelajar UTM dengan
persepsi penerimaan pelajar UTM terhadap pendekatan Heutagogi dalam

pembelajaran?



(c) Adakah terdapat hubungan yang signifikan antara kemudahan TMK pelajar
UTM dengan persepsi penerimaan pelajar UTM terhadap pendekatan

Heutagogi dalam pembelajaran?

1.6 Hipotesis Kajian

Persoalan Kajian 2: ‘Adakah terdapat hubungan yang signifikan antara sikap pelajar
UTM dengan persepsi penerimaan pelajar UTM terhadap

pendekatan Heutagogi dalam pembelajaran?’

Berdasarkan persoalan kajian 2 di atas, hipotesis kajian ini dinyatakan seperti
berikut;

(a) Ho = Tidak terdapat hubungan yang signifikan antara sikap pelajar UTM
dengan persepsi penerimaan pelajar UTM terhadap pendekatan Heutagogi
dalam pembelajaran.

(b) H: = Terdapat hubungan yang signifikan antara sikap pelajar UTM dengan
persepsi penerimaan pelajar UTM terhadap pendekatan Heutagogi dalam
pembelajaran.

Persoalan Kajian 3: ‘Adakah terdapat hubungan yang signifikan antara kemudahan
TMK pelajar UTM dengan persepsi penerimaan pelajar UTM

terhadap pendekatan Heutagogi dalam pembelajaran?’

Berdasarkan persoalan kajian 3 di atas, hipotesis kajian ini dinyatakan seperti
berikut;

(a) Ho = Tidak terdapat hubungan yang signifikan antara kemudahan TMK pelajar
UTM dengan persepsi penerimaan pelajar UTM terhadap pendekatan

Heutagogi dalam pembelajaran.

(b) H. = Terdapat hubungan yang signifikan antara kemudahan TMK pelajar UTM
dengan persepsi penerimaan pelajar UTM terhadap pendekatan Heutagogi

dalam pembelajaran.

1.7 Kerangka Konsep

Dalam kajian ini, pengkaji menghubungkaitkan Teori Sosial Konstruktivisme
dan elemen dalam pendekatan Heutagogi untuk mengetahui penerimaan pelajar
terhadap Pendekatan Heutagogi. Teori Sosial Konstruktivisme merupakan
pembelajaran berpusatkan pelajar. Pelajar melibatkan diri secara aktif dalam proses
pembelajaran mereka. Berdasarkan teori ini, pelajar akan membina pengetahuan
mereka berdasarkan pengalaman dan pengetahuan sedia ada mereka. Dalam teori

sosial konstruktivisme ini, elemen scaffolding diperkenalkan.

Menurut Narayan (2014), scaffolding merujuk kepada bimbingan yang
diberikan kepada pelajar supaya mereka berada di landasan yang tepat sepanjang
proses pembelajaran berlaku. Roehler dan Cantlon (1996) menyatakan dalam
kajiannya bahawa terdapat beberapa jenis scaffolding yang diterapkan dalam proses
pembelajaran. Jenis yang pertama ialah memberi penerangan kepada pelajar supaya
pelajar faham apa yang dikehendakkan oleh kandungan pelajaran. Jenis scaffolding
kedua ialah mengajak pelajar melibatkan diri dalam proses pembelajaran seperti
menggalakkan proses berfikir untuk menyelesaikan situasi atau tugasan. Seterusnya,
jenis yang ketiga adalah menyemak kefahaman pelajar. Pengesahan ini dapat dibuat

dengan menggalakkan pelajar membuat keputusan setelah menjana idea. Jenis

scaffolding seterusnya ialah membimbing pelajar menyelesaikan tugasan dengan

memberikan klu.

Dengan merujuk kepada jenis-jenis scaffolding dalam teori sosial
konstruktivisme, pengkaji memilih enam elemen yang terdapat dalam pendekatan
Heutagogi untuk melihat penerimaan pelajar UTM terhadap pendekatan ini
berdasarkan sikap pelajar dan kemudahan TMK pelajar dalam pembelajaran mereka.
Elemen tersebut merujuk kepada meneroka, mencipta, kolaborasi, berhubung, refleks

dan perkongsian.

/ \ / Pendekatan \

Teori Sosial Heutagogi
Konstruktivisme e Meneroka
e ‘Scafolding’ e Mencipta
e Kolaborasi

e Berhubung

\ / o /

Penerimaan Pelajar Terhadap Pendekatan

Heutagogi
‘ l )

Sikap Pelajar ] [ Kemudahan TMK Pelajar

Rajah 1.2: Kerangka Konsep Persepsi Penerimaan Pelajar Terhadap Pendekatan
Heutagogi dalam Pembelajaran.

1.8 Rasional Kajian

Mantan Menteri Pendidikan Tinggi, Dato’ Seri Idris Jusoh mengingatkan
setiap institusi pengajian tinggi supaya melakukan perubahan pendidikan sejajar
dengan peredaran semasa. Pendedahan terhadap pendekatan Heutagogi masih lagi
ditahap kurang memberangsangkan sama ada di peringkat institusi mahupun pelajar
itu sendiri. Lantaran itu, dapatan daripada kajian terhadap persepsi penerimaan pelajar
terhadap pendekatan Heutagogi dalam pembelajaran mereka dapat membantu pihak
institusi amnya untuk merangka inisiatif untuk menggalakkan lagi pelajar

mengaplikasi secara menyeluruh.

1.9  Kepentingan Kajian

Pelan Pembangunan Pendidikan (Pendidikan Tinggi) 2015-2025 dirangka bagi
menyediakan pendidikan negara selari dengan arus pemodenan teknologi dunia.
Sistem pembelajaran yang interaktif dan fleksibel mampu merangsang minat pelajar
untuk mendalami ilmu pengetahuan. Justeru, modal insan yang cemerlang dari segi
jasmani, emosi, rohani, intelek dan sahsiah selaras dengan Falsafah pendidikan Negara
dapat dibentuk. Oleh yang demikian, dapatan daripada kajian ini dapat dijadikan

manfaat kepada:

1.9.1 Kementerian Pengajian Tinggi Malaysia

Kajian ini diharap dapat memberi idea baru kepada Kementerian Pendidikan
Malaysia dalam usaha meingkatkan lagi corak pembelajaran abad ke 21. Cabaran yang
dinyatakan dapat dijadikan panduan untuk memperkasakan sistem pendidikan negara.
Manakala kelebihan yang ditemui melalui kajian lepas boleh dijadikan galakan dan

rujukan kepada pendidikan negara.

13



1.9.2 Institusi Pengajian Tinggi

Kajian ini turut dijadikan rujukan dan panduan bagi semua IPT di Malaysia
supaya kaedah pembelajaran yang tepat dapat dijalankan selari dengan kehendak
kementerian. Dengan mengaplikasi teknologi digital dalam pembelajaran dapat
meningkatkan prestasi kecemerlangan IPT itu sendiri. Melalui kajian ini juga, IPT
dapat mengenalpasti halangan yang dihadapi pelajar. Oleh itu, langkah
penambahbaikan dapat dilaksanakan supaya pelajar dapat adaptasi pendekatan

pembelajaran ini.

1.9.3 Pelajar

Transformasi pendidikan masa kini memerlukan pelajar melengkapkan diri
dengan pengetahuan. Oleh yang demikian, kajian ini dapat membantu pelajar
mengenalpasti manfaat dan keperluan TMK dalam sistem pendidikan negara. Pelajar
turut mengetahui kebaikan mengaplikasi pendekatan Heutagogi berdasarkan kajian-
kajian lepas. Selain itu, pelajar juga dapat mengetahui penerimaan terhadap
pendekatan Heutagogi dalam pembelajaran. Oleh yang demikian, hal ini dapat
membantu pelajar merancang corak dan gaya pembelajaran mereka selari dengan
kehendak sistem pendidikan negara.

1.10 Batasan Kajian

Kajian ini merupakan kajian tinjauan yang dilaksanakan di Universiti
Teknologi Malaysia (UTM) kampus Johor Bahru. Pengkaji menetapkan sampel dalam
kajian ini sebanyak 90 orang pelajar pascasiswazah Sarjana Teknologi Pendidikan
UTM. Kajian ini memberi fokus kepada persepsi penerimaan pelajar terhadap
pendekatan Heutagogi dalam pembelajaran dari segi sikap dan kemudahan Teknologi
Maklumat dan Komunikasi (TMK) mereka. Pemboleh ubah seperti jantina, umur dan

bangsa tidak diambil kira dalam kajian ini. Kajian ini hanyalah gambaran kesahan

situasi sampel kajian semata-mata. Oleh yang demikian, ianya tidak sesuai untuk
dijadikan generalisasi populasi keseluruhan.

1.11 Definisi Istilah Kajian

Dalam bahagian ini, pengkaji akan menerangkan definisi isltilah-istilah yang
digunakan dalam kajian ini.

1.11.1 Persepsi

Menurut Kamus Dewan Edisi Keempat, persepsi bermaksud pandangan atau
tanggapan seseorang terhadap sesuatu isu. Berdasarkan kajian ini, persepsi membawa
maksud pandangan oleh pelajar UTM terhadap penerimaan Penerimaan Pelajar

Terhadap Pendekatan Heutagogi dalam Pembelajaran.

1.11.2 Penerimaan

Penerimaan berdasarkan kamus Dewan Edisi Keempat bermaksud sambutan
atau nilaian individu terhadap sesuatu perkara. Merujuk kepada kajian ini, penerimaan
adalah anggapan terhadap Pendekatan Heutagogi dalam Pembelajaran.

1.11.3 Sikap

Saktirun (2016) mendefinisikan sikap sebagai kelakuan yang berkaitan dengan
pengalaman individu yang mendorong mereka bertindak mengikut perasaan dan
pengalaman. Berdasarkan kajian ini, sikap merujuk kepada sejauh mana pelajar
bertindak terhadap elemen yang terdapat dalam konsep kajian ini

1.12 Penutup

Kemajuan Revolusi Industri 4.0 menyebabkan pendidikan secara
tradisional sudah kurang relevan untuk dipraktikkan. Pembelajaran berpusatkan
pelajar dengan menggunakan pendekatan Heutagogi mempunyai banyak manfaat
terutama di era globalisasi ini. Walau bagaimanapun, pengaplikasian kaedah ini
memberi banyak cabaran terutama bagi pelajar. Oleh yang demikian, kajian ini sedikit
sebanyak membantu semua pihak untuk membuat perancangan yang terperinci supaya
kaedah pembelajaran ini dapat dilaksanakan dengan jayanya terutama di IPT. Pihak
kementerian juga perlu menyediakan kemudahan teknologi yang terbaik dan praktikal

supaya sistem pendidikan negara menjadi lebih efektif.

